
95

S’è propagôu l'inçendio e diventava

O moto di Italien moto europeo:

In sciö trono ogni despota ô tremava,

E scrollavan i troni tutti a reo:

Addio, tiranni, se no soffocava

A sacra fiamma ô scribba e ô fariseo,

O satellite e ô scciavo do tiranno

Con mille arti maligne e con l’inganno!...

Tanto a poiva ne-e masse l’impostûa

Che imbroggioîn o ûtopisti i vei patrioti

Paivan a-e teste vêue e a teste dûe;

Scicchè ô gran moto ô n’appagava i voti

Di boîn; ma ô se veddeiva anzi prodûe

Do ben a-i tristi a-i despoti divoti,

A-i ciarlaten do Stato fortunæ,

A imbecilli e birbanti coronæ.

Ma l’è a plebe un terribile nemigo

A-i so paddroîn pe un pö ch’à se ravvive;

Spesso, l'è veo, pe inganno e per intrigo

De vorpe regie fraudolente e attive

A cede e a torna sotto ô giogo antigo;

Ma a l’è oppressa e non morta, e a sopravvive

A-i individui che van zù in ta fossa,

E a s’appæggia fremendo a uña riscossa.

Scimile a un lion che co-i ruggiti e i morsci

Da-e bestie e ciù feroci ô se fa temme:

Spesso i serpenti, e jene, e tigre e i orsci

Con ardî, forza, astuzia e impeto insemme

Contro lô tûtti ûniscian i so sforsci:

Allôa lê ô cede, ma cedendo ô fremme,

E fremendo pù ô spia lêughi e momenti

Da poeî torna mostrâghe i unge e i denti.

